
　　南昌：揭重熙、傅鼎銓〈廣信曹大鎬〉

　　都昌：余應桂〈子顯臨、九江金志達、僧了悟〉

　　德興：胡定海

　　寧都：彭錕〈吉水王龍、撫州僧丹竹、建昌孔徹元、蔡觀光等附〉

　　右江右義兵列傳第二十三。

　　○江右自左夢庚降，部將金聲桓不願北行。請略地自效；聲桓本無智略，所至惟殺

掠為威，於是諸郡各以城守。義兵之發，始於建昌、廣信，撫、饒繼之；惟贛州之守為

久，其被毒亦尤酷。洎至聲桓反復，南昌復殲焉。數年之間，江右生民盡矣！其守土者

已別見，茲列其義兵於右。

　　◎江右義兵，推贛州為最；而溫氏失之，無一人及者。如楊、萬二公，大節瑯瑯，

未可纂附於斯也；今於「摭遺」別列一卷。凡在金、王反復之際而以兵見者，如倪大顯、

王寵、丹竹僧、孔徹元、蔡觀光等皆補此。

　　列傳二十三

　　建昌：鄧思銘

　　新城：楊應和〈楊居久〉

　　新昌：陳泰來

　　廣信：胡夢泰、詹兆恆、周定礽、萬文英〈唐倜、胡奇偉、汪碩畫〉

　　撫州：曾應亨〈子筠、王秉乾、湯仲發〉

　　南昌：揭重熙、傅鼎銓〈廣信曹大鎬〉

X-GORB Books | zh.wikisource.org | CC BY-SA 4.0 2 / 9



南疆繹史/勘本/卷29

　　都昌：余應桂〈子顯臨、九江金志遠、僧了悟〉

　　德興：胡定海

　　寧都：彭錕

　　�建昌：鄧思銘

　　鄧思銘字建侯，江西南城諸生。北都陷，即見益王說之曰：『王身兼臣子，今宗社

傾危，豈容坐視！』王因感動。思銘即號召諸生百數人，名曰庠兵；以贍財者助餉、負

才者參謀、有勇者出戰，期於朔望習射、學技擊。聲將為國抒難，請於有司；有司笑之

曰：『兵可庠耶？』眾乃渙散，思銘鬱鬱不得志。明年，建昌知府王域等奉益王舉兵，

遂入幕參贊。城破，被執，指金聲桓大罵。乃系於竿首射之；每發一矢，輒呼曰：『未

中要害！』連及六矢，思銘大吼曰：『經時不能殺我，技何劣也！』已而死。

　　�新城：楊應和〈楊居久〉

　　楊應和字惠生；從弟居久，字淡若：皆新城諸生。新城被圍，紳士議迎款；應和賦

詩痛哭曰：『我一身當敵，禍不及諸公也！』眾遂止。居久嘆曰：『壯哉吾兄，可無與

之共事者乎！』提刀出殺數人；並就縛，直立不少俯。強之，不屈。既死，尸不僕，兩

手猶作擊刺狀。

　　�新昌：陳泰來

　　陳泰來字剛長，新昌人。祟禎辛未進士，由宣城知縣，入為戶科給事中。嘗自請假

兵一萬，肅清輦轂；帝壯之。即改兵科，出視諸軍戰守方略。召對中左門，多所奏可。

遷吏科，乞假歸。南都以刑科起官，不赴。閩中擢為太僕少卿；尋遷右僉都御史，督領

江西義軍。

　　益王之起兵建昌也，王域等奉之監國。泰來亦將從；同里按察使漆嘉祉、舉人戴國

士持不可。曰：『公受閩命矣。今復從王，將奉王臣閩乎，王必不屈；將兩事乎，是懷

二心也。公為國事捐身家，本以教忠；而先示二心於人，人誰諒之！』乃止。已而建康

失援，新昌破，王奔；國士降，翻為金聲桓用。泰來恨之曰：『吾乃為賊所紿，彼固為

敵游說也！均之國事，益與閩又何所分乎！』意欲誅之，顧力薄不敢顯抗，仍相通好。

時有上高舉人曹志明與魯國祺、聶明時、黃楧、黃國彥等兵起，泰來與相結。十二月，

攻取上高、新昌、寧州，戮國士妻子及親黨數人，暴其罪。圍瑞州不克，遂取萬載。聲

桓引大兵逼新昌，守將出降。泰來至界埠，志明等從上高移軍會之，進攻撫州；俱歿於

陣。

　　「勘本」曰：「紀事本末」載陳公事跡，少異。言乙酉副都御史陳泰來捐貲募眾，

遣部下李凌虹克復萬載，狀邑令，襲破新昌。命子正儀、正儼他往，自帥其眾東下。戴

國士者，與陳為姻聯；已降附，權驛傳道事。金聲桓知之，使之招陳，俾勿疑；而以重

兵躡其後。國士入陳營甫相見，大軍已壓壘陣矣；猝不及備，陳遂敗走黃氏祠中，自刎

死。其同起兵死者，瑞州劉詔新、諶廷椿、胡親民。

　　�廣信：胡夢泰、詹兆恆、周定礽、萬文英〈唐倜、胡奇偉、汪碩畫〉

　　胡夢泰字友蠡，鉛山人；詹兆恆字仲常，號月如，永豐人：皆以進士起家，為縣令，

有能名。兆恆先擢南京監察御史。吏部舉天下廉能吏十人，夢泰與焉。帝重念畿輔州縣

殘破，欲得治行已效者撫之；夢泰因得為唐縣。京師陷，南歸。福王立，擢兆恆大理寺

丞。阮大鋮之起，兆恆上疏切諫，言『「逆案」一書，先皇定自宸衷，芟刈群兇，頒之

天下，萬世共凜；乃第一美政。然十七年間，此輩日夕聚謀，欲翻者數矣；賴先皇神明

獨斷，堅持不移。夫黨人巧為蒙蔽，妄謂憐才；賊亂之才，適足以敗國。今大仇未報，

忽召見大鋮，還之冠帶；豈不上傷先皇之靈、下短忠臣義士之氣哉！陛下試取書觀之，

應亦悔左右之誤國矣！』奏入，命取「逆案」進覽。兆恆即呈進，而馬士英亦於是日進

「三朝要典」也。九月，擢本寺少卿，即奉命祭告。明年二月，乞假旋里。

　　唐王立，兆恆表賀，拜兵部左侍郎，尋進尚書；夢泰授兵科給事中，同命佐督師協

守廣信。廣信為閩、楚出入要地，丙戌大兵逼江右，廣信故宿重兵。督師大學士黃道周

方出閩，聞廣信之急，遣監軍御史周定礽、兵部員外郎萬文英分兵來援。定礽字雪笠、

文英字仲實，俱南昌進士也。夢泰傾家募士，與兆恆、定礽悉力守廣信，文英守鉛山。

有太平諸生唐倜者，字著夫；熊開元薦其才，授兵部主事。募兵出關，得數百人。夏四

月，金聲桓引兵至鉛山，猝與遇；與文英合軍出戰。倜陷陣死；文英敗，挈家投前湖，

鉛山遂破。夢泰夫婦同縊死。八月，諸軍皆潰，廣信破；定礽見殺，兆恆奔懷玉山。

　　其時兵部主事湖東副使進賢胡奇偉、總兵官徽州汪碩畫，皆以兵來廣信。碩畫兵敗

貴溪，不屈死；奇偉城破自刎。兆恆在山中聚眾數千人自保；明年三月，進攻衢州之開

化縣，戰於馬嶺，亦敗死。又有進士徐敬時者，與楊文、李克升舉兵廣信之九仙山；至

甲午正月，寨破，皆被殺。

　　「勘本」曰：胡給諫以崇禎丁丑進士，知奉化縣。邑人戴澳，官順天府丞；其子怙

勢不納賦，捕治之。其子急走訴澳，借事陰劾之。御史某發其隱，澳下獄，除名。於是，

給諫聲望日益起。詹尚書父士龍，順天府尹。詹先胡兩科成進士，知甌寧縣。民居失火，

延及學宮，乃率諸生突煙抱木主出，倡議重建；善政甚多。周御史為癸未進士，與萬員

外起兵保廣信；唐王即授以右僉都御史，巡撫其地。萬初為鳳陽推官；城破，子元享代

死得脫。歸南京，以禮部主事召，不赴。閩授兵部員外郎，監諸部軍。

　　�撫州：曾應亨〈子筠、王秉乾、湯仲發〉

　　曾亨應字子嘉，號鳳山；臨川人。崇禎甲戌進士，歷官吏部文選主事。詔起廢，亨

應以毛士龍、喬可聘、李右讜等十人上之；御史張懋爵有夙怨，以納賄行私力攻之，遂

坐謫。南都立，凡以謫籍起者多驟貴，亨應獨不赴。

　　金聲桓令王得仁以官兵徇撫州，亨應乃命弟和應急奉父入閩；已與舉人艾南英、前

吏部揭重熙議守御。募兵未集，騎已薄城下，眾皆散。會益宗永寧王慈炎以建昌敗走閩，

廣招連子峒士兵數萬下建昌，入撫州；寓書亨應，請為東道主。亨應喜，募卒數百與相

犄角；走書大姓，勸助餉，張皇其事，以冀四方之有響應者。一日，置酒高會；得仁偵

得之，潛從祝家渡濟師。或馳以告，亨應怒，按劍曰：『汝欲亂吾軍耶？撫州有永藩，

關隘阻絕、偵探分明，敵豈能從天降！』言未既，而兵大至。家族罹刃者二十人；其親

故及部下好義者，駢死三百人。焚其廬舍，邑里為墟。亨應趨避石室中；有從弟某恨其

賈禍，指穴出之，並執其長子筠。亨應顧謂筠曰：『勉之，一日千秋，丈夫毋自負也！』

筠曰：『諾！』大罵不屈，立殺之。亨應縛至，得仁解其縛；揖之曰：『公義士也。時

不可為，盍隨世以就功名乎？否則，雞犬肉耳！』亨應箝口不一答。曳諸階下撾數十；

詢之，復如前。乃懸諸樹間，令射之；已復宛曲相慰，亨應終不可。得仁嘆曰：『此鐵

石人也！』遂被戮。

　　其同邑舉人王秉乾、諸生湯仲發，皆以舉兵未集而事露，受刑最酷。仲發，顯祖孫

也。

　　「勘本」曰：曾選部初舉事，嚙斷一指，吮其血，裹而瘞之。其子筠每語人曰：『

吾家一門，已登鬼錄。』其父子湛忠殉國如此。選部之父棟，嘗為廣東布政使。其從父

蒲圻知縣栻、貴州兵備僉事益，兩人俱以死難著。弟和應，雅尚名節。聞選部死，曰：

『烈哉！兄為忠臣、兄子為孝子，復何憾！』既奉命入閩，閩失，避之肇慶。肇慶又失，

乃拜辭其父，即投井死。時稱之為曾氏五節云。

　　案維時樂平倪大顯者，與兄大恢、大登俱以勇力聞。乙酉，饒州司里周損幣致之。

周敗，歸督師大學士黃道周；黃敗，從廣信威武侯曹大鎬。後王得仁大發兵屠樂平，軍

中聞顯勇，爭取之以為奇功。有僧長八尺餘，下馬搏顯；顯斫僧應手落。已官軍鱗集，

度不支，抽刀自刎死。大恢、大登被執，服法。

　　�南昌：揭重熙、傅鼎銓〈廣信曹大鎬〉

　　揭重熙字祝萬、傅鼎銓字維衡，俱臨川人。崇禎丁丑科，重熙以五經登進士第，時

稱異才；授福寧知州。又三年，鼎銓亦成進士；入翰林為檢討。北都之變，鼎銓不能死，

出謁賊；由是為人所訕；鼎銓亦悔恨，嘗思洗滌。南渡，擢重熙吏部考功主事，以憂歸。

　　乙酉六月，大兵下南昌，撫州亦破。重熙與同裏曾亨應先後起兵，唐王命以故官聯

絡建昌；一戰而北，吏部主事王兆熊劾之。既而大學士曾櫻掌吏部，疏薦重熙及鼎銓。

王以鼎銓曾降賊，命予知府銜赴贛州軍前自效；獨召重熙入見。重熙乃偕鼎銓至閩，召

對稱旨，遷考功員外郎兼兵科給事中；亦復鼎銓翰林故官，令還贛。命重熙從大學士傅

冠辦湖東兵事；濾溪告警，冠不能救，重熙劾解冠任；兵事遂皆委重熙。丙戌五月，江

西巡撫劉廣胤督兵援贛州，戰敗被執；復用櫻議，恐新撫蒞任緩不及事，即擢重熙為僉

都御史代廣胤，得便宜行事。八月，福州不守，鼎銓往寧都借兵於田海忠，不應；自集

鄉勇克復宜黃，駐札樂安。九月，大兵入關；重熙引眾援福州。聞王將赴贛，乃倍道趨

還；途遇官軍掩擊，幾潰。亟收敗卒攻撫州，又不克；部將洪深等陣歿，兵士僅存千人。

遂退次王洞間，身為賤者裝，間行入南昌，以覘虛實。

　　及閩亡、贛州破，兩人俱解兵入武夷山。戊子，金聲桓據南昌，首迎兩人出；以閩

事屬重熙，倉猝募得萬餘人率之入關，鼎銓亦舉本部兵會之。時郡武方宿重兵，重熙進

薄城下，為守兵所敗，喪失幾盡。南昌圍急，重熙入肇慶請救。永明王欲留為內用，重

熙不可；加兵部尚書兼右副都御史，總督江西兵務。亦擢鼎銓兵部右侍郎兼翰林侍讀學

士，令同援南昌。至則聲桓已滅；戰於程鄉，身中三矢，僅免。時諸軍盡散，惟平西伯

張自盛走保閩界，有眾數萬；入其軍，約廣信威武侯曹大鎬犄角並進。大鎬池州人，與

自盛俱以兵應聲桓故，皆得封。庚寅冬，自盛掠邵武，兵敗死。鼎銓至廣信張村，為守

將所執，系南昌獄；諭之降，不從。令作書招重熙，亦不從；乃見殺。重熙走依大鎬；

辛卯五月，率數十人至百丈磜會師。適大鎬還軍鉛山，惟空營在；眾乃就營炊食。游騎

偵得之，大兵猝至，射重熙中項。重熙大呼曰：『我揭閣部也！』遂擁去。至祟安，邑

令來謁，勸之降；叱曰：『小子亦讀書，豈不識綱常名教耶！』抵建寧，兵備與有舊，

出迎之，俯揖不敢仰視。重熙持其手，瞪目詈之；遂下獄。十一月，昂首受刃，雙瞳如

生。重熙好談兵，知調度；其如所部皆紈褲子，不諳軍法，山中乏食，剽掠無虛日。自

盛軍尤暴橫，不受節制。當時固多怨也，及其沒而無不哀之。鼎銓始雖從賊，卒為忠義，

君子亦諒其志焉。

　　未幾，大鎬亦兵敗入閩，被執於岑陽關。械至南昌，殺之。都昌督師餘應桂兵，亦

以是歲亡。江右義師遂盡。

　　「勘本」曰：峽江曾留守櫻以揭、傅並薦唐王，以傅陷賊，故少抑之而召揭獨見；

揭輒與傅偕赴閩，傅得仍故官。後同事於贛，同走入山，其交誼洵乎足多者已。籲！生

今之世，有同列標，榜攻訐之不暇者，攬揭閣部之風，倘亦知所為愧乎！閣部既入獄，

覓死具不得；日整衣冠，拜呼高皇帝祈死：其志亦良足悲矣。傅初洿賊，為鄉人非笑，

嘗欲求一死所以自滌；笥中先置木主，書死年而空其月日。受執後，卒能負氣節而不少

挫；於八月朔，從容就刑。於是鄉人爭賢之。士大夫之貴於晚，蓋也如是夫！

　　�都昌：余應桂〈子顯臨、九江金志遠、僧了悟〉

　　餘應桂字二磯，都昌人。萬曆己未進士，歷知武康、龍巖、海澄三縣；吏事精敏，

下不能欺。崇禎朝，徵授御史；疏劾首輔周延儒，有直聲。出按湖廣，絕私交、逐貪吏、

飭武備，風紀肅然；帝嘉之。期滿，命再任；旋擢右僉都御史，代王夢尹巡撫湖廣。時

獻賊受撫後反跡復著，應桂貽書總理熊文燦翻覆論之，為賊所得；文燦因誣糾應桂私書

貽誤封疆，為異日卸罪地步。帝怒，即逮下獄，遣戍。及獻賊反，文燦伏誅，起為兵部

左侍郎。甲申後，居於家。

　　金、王之亂，起兵都昌，率舟師援會城，敗於落星湖。已復傾貲募眾，嘗語人曰：

『吾年六十四，官尊祿厚，復何恨！所未了者，欠先帝一死耳。』後督領義師。星子諸

生吳江兵潰，應桂援之。子顯臨，諸生，亦能軍。事敗被執，俱見殺。

　　同時九江諸生金志達與僧了悟等，集萬餘人結營鄱陽、彭澤間；出戰池州，取東流、

建德。後亦俱敗歿。

　　�德興：胡定海

　　胡定海，南昌人。起家鄉貢，薦為泛水知縣。操守廉潔；致仕歸，貧甚。移居德興

之海口，授徒董氏。董亦義俠；國變後，破家興兵，定海喜為之聯絡鄉勇。洎後大兵入

婺源、逼海口，定海徒步乞師於黃道周。比其歸，海口已有兵。戰敗，被執至婺源，殺

之；首既殊，猶殭立不僕。

　　�寧都：彭錕

　　彭錕字劍伯，寧都諸生。從督師楊廷麟治兵有績，奏授兵部員外郎。廷麟敗，以幼

子為屬，錕厚撫之。庚寅春，寧都被圍，錕治具，廣召親故，酒過半，謂之曰：『此城

必破，我義不可辱；行與諸君訣矣！且我與楊公事久，當死。所以不死者，以楊氏孤也。

今孤少長，我即死，人必無虐忠臣後者。』遂揖其友某，以楊氏孤托之。索衣冠，燒燭

於庭，呼妻李氏亦冠帔出；北面再拜，乃引繩就東西偏各自經死。

　　「勘本」曰：溫氏於江右諸軍，亦多所簡脫。當金、王反復之際之最著者，尚有吉

水王寵。初從劉同升起兵，以所都不戢去，遂往來臨、吉、撫、贛間。一日為大兵所獲，

寵詭降。越日夜半起，盡殺其伴，即載其旗幟以行。過新淦、峽江，令見旗幟，以為本

兵也，出迎江滸。寵遽起，擒殺之。連破二縣，乃遯。已同里鄒文鼎者，與其從子敬起

兵，寵與之合。大兵至，戰敗，文鼎赴水死，敬被執至省見殺。寵既得脫，別樹一幟，

大書「追剿王寵」四宇，群呼殺賊而去。去既遠，官兵始知其即寵。明年，金、王反正，

遍招之不得；龐已入山死。

　　安仁僧丹竹者，益藩起兵所招三十六營之一也。益藩敗，從揭閣部襲撫州；猝遇王

得仁，僧以步逐馬，刃及得仁面，幾獲之。後金聲桓兵過安仁，聞其病，遣九騎往縛之。

丹竹力疾起，呼所部十餘人先伏於隘。偵知金騎在酒肆中，丹竹單身入，金騎見其為僧

而不知其即丹竹也，因問『識丹竹乎？』曰：『我即是！』遽拔刀殺二人。七騎者上馬

馳遇伏，獲其二；再前，再遇伏，獲其三，惟二騎得歸。聲桓破廣信，丹竹邀之，先以

木樁置水中，因持長槍火箭逼之。聲桓兵乘舟遁，舟觸樁盡碎；遂棄舟，多泅水死；丹

竹乃盡其所獲而返。後率壯士邀擊我軍零騎之入閩者，而大兵忽至，馬蹶見殺。

　　建昌復有孔徹元、徹哲者，家素封；與客蔡觀光起兵應聲桓。及被圍，徹哲往援之，

潰歿；徹元勿能忘也。己丑秋七月，訛傳瑞德七邑奉靖武遺宗。徹元喜，遂入城戕令。

已而各邑寂然。同黨執以獻，部眾迸散。而觀光心憾之；庚寅於南昌揭竿將起，跡露，

走鄱陽，為邏卒所獲，論死。

　　又案江右之兵，始自益王由本，以儀賓鄧思銘之言而召兵建昌；性不習武事，以戰

守機宜悉委永寧王及羅川王者。羅川故與東鄉艾氏命新、甫英輩交，遂約諸紳士集劉琦、

楊獨龍、僧丹竹等三十六人，於南英家歃血起義焉。後以宗人保寧王者私與王體忠通，

兵潰。益王奔入閩；閩敗，受執見殺。永寧王走寧都，入粵圖復。而羅川王與艾命新已

拔撫州，不能守，退駐許灣，招軍貴東、安仁間，有眾二萬。永寧以粵兵復撫、建，羅

川與之合；約分道進恢江省。會粵兵與羅川兵爭，羅川中流矢死。永寧糧絕，棄地之撫

州、之建昌，為王得仁追獲而死。

此清朝作品在全世界都属于公有领域，因为作者逝世已经超过100年，且作品于1931年1

月1日之前出版。

